
IQTISODIY TIZIMDA TADBIRKORLIK VA 

iqtisodiyot fanlari bo‘yicha falsafa doktori.
E-mail: tadjievbekzod1985@bk.ru

Annotatsiya. Ushbu maqolada xorijiy va o‘zbek olimlarining tadbirkor va tadbirkorlik qobiliyatiga oid qarashlari va evoly-
utsiyasi, shuningdek, bugungi kunda taklif etilayotgan tadbirkorlik qobiliyati, qattiq, yumshoq va raqamli tadbirkorlik ko‘nik-
malarining zamonaviy nazariyalari o‘rganilgan. 

Kalit iboralar: tadbirkorlik, tadbirkorlik subyektlari, hard skills, soft skills, digital skills, tadbirkorlik faoliyati, tadbirkorlik 
qobiliyati.    

Аннотация. В данной статье рассматриваются взгляды и эволюция зарубежных и узбекских ученых на 
предпринимателя и предпринимательскую способность, а также современные теории предпринимательской 
способности, твердых, мягких и цифровых навыков предпринимательства, предлагаемых сегодня. 

Ключевые слова: предпринимательство, субъекты предпринимательства, hard skills, soft skills, digital skills, 
предпринимательская деятельность, предпринимательская способность.

Annotation. This article examines the views and evolution of foreign and uzbek scientists on entrepreneur and entrepre-
neurial ability, as well as modern theories of entrepreneurial ability, hard, soft and digital skills of entrepreneurship offered 
today.

 Key words: entrepreneurship, entrepreneurial subjects, hard skills, soft skills, digital skills, entrepreneurial activity, entre-
preneurial ability.

K I R I S H
O‘zbekiston Respublikasi Prezidentining “2022–2026 yillarga mo‘ljallangan Yangi O‘zbekistonning 

taraqqiyot strategiyasi to‘g‘risida”gi PF-60-son Farmonida “tadbirkorlik faoliyatini yo‘lga qo‘yish hamda 
doimiy daromad manbalarini shakllantirish uchun zarur sharoitlarni yaratish, xususiy sektorning 
YAIMdagi ulushini 80 foizga, eksportdagi ulushini esa 60 foizga yetkazish...”[1] ustuvor vazifa sifatida 
belgilangan. Mazkur dolzarb vazifani ro‘yobga chiqarish uchun kichik biznes va xususiy tadbirkorlik (KBXT) 
subyektlarini faqat son jihatidan ko‘paytirish bilangina cheklanmay, ularni sifat jihatidan ham yuksaltirish masalasi 
alohida ahamiyat kasb etmoqda. Shu bois tadbirkorlik faoliyatining sifat ko‘rsatkichini ifodalovchi “tadbirkorlik 
qobiliyati” tushunchasini chuqur tadqiq etish, ushbu atamaga zamonaviy va yangicha yondashuvlarni o‘rganish 
zarurati tobora yaqqol namoyon bo‘la boshladi.

M A V Z U G A  O I D  A D A B I Y O T L A R  T A H L I L I 
KBXT taraqqiyotini tadqiq etishning ilmiy-nazariy asoslari va usullari, shuningdek tadbirkor shaxslarning 

tadbirkorlik qobiliyati masalalari ilk bor Richard Kantilyon, Adam Smit, Jan-Batist Sey, Frensis Uoker, V. 
Zombart, Yozef Shumpeter, Djon Keyns, Devid MakKlelland, Piter Druker kabi klassik iqtisodchilarning ilmiy 
ishlari doirasida yoritilib, unda mazkur yo‘nalish keng va atroflicha aks ettirilgan [11,12,13,15,16,18].

MDH mamlakatlari olimlari T. Matveeva, S.V. Terebova, P.S. Pleshakov, E.A. Chekmareva, O.R. 
Verxovskaya, M.V. Doroxina, E.K. Klimova, T.A. Fotekova, S.V. Mitruxina, E.N. Vlasova tadqiqotlarida 
biznes subyektlarining tadbirkorlik qobiliyatini baholash bo‘yicha uslubiy yondashuvlar ishlab chiqish va 
takomillashtirish masalalari ustida izlanishlar olib borilgan [33,36]. O‘zbekistonda esa KBXTni rivojlantirishning 
ilmiy hamda uslubiy jihatlari S. G‘ulomov, Yo. Abdullaev, T. Doschanov, S. Salaev, N. Murodova, U. G‘afurov, M. 
Eshov, N.Fayzullayev, B. Tadjiev kabi iqtisodchi olimlar ishlarida keng yoritilgan [21,22,24,25].

Biroq iqtisodchi olimlar tomonidan amalga oshirilgan ilmiy izlanishlarda tadbirkorlikning sifat ko‘rsatkichi 
hisoblangan tadbirkorlik qobiliyatini baholash mexanizmi masalalari alohida va monografik yondashuv asosida 
yetarli darajada tadqiq etilmagan.

Shu sababli, “tadbirkorlik” va “tadbirkorlik qobiliyati” tushunchalarining mazmuni hamda ularning 
shakllanish bosqichlarini aniqlashtirish, inson tadbirkorlik qobiliyati namoyon bo‘lishining an’anaviy va 
zamonaviy ko‘rinishlarini tahlil qilish, tadbirkorlik qobiliyatini baholash maqsadida uning sifat jihatlarini 
tasniflash, tadbirkorlik qobiliyatini sifat ko‘rsatkichlari asosida baholash mexanizmlarini takomillashtirish va 
ustuvor yo‘nalishlarini belgilash, rivojlangan davlatlarda tadbirkorlikni qo‘llab-quvvatlash hamda tadbirkorlik 
qobiliyatini sifat jihatidan baholash bo‘yicha ilg‘or tajribalarni o‘rganish, shuningdek inson tadbirkorlik qobiliyatini 
“muhim mahorat indikatorlari” (KPI) orqali baholash mexanizmini ishlab chiqish hamda amaliyotda samarali 
qo‘llanilayotgan usul va modellar asosida respublikamizda tadbirkorlikning barqaror va mutanosib rivojlanishini 
ta’minlash, doimiy monitoringini yo‘lga qo‘yish, ularning “hayotiy sikli”ni uzaytirish va tadbirkorlik rivojlanish 
tendensiyalarini aniqlash bo‘yicha ilmiy-amaliy muammolarni hal etish hamda amaliyotga tatbiq qilishga real 
ehtiyoj yuzaga kelmoqda.

Т A D Q I Q O T  M E T O D O L O G I YA S I
Tadqiqotning metodologik asosini KBXTni rivojlantirish sohasiga doir qonun osti hamda me’yoriy-huquqiy 

hujjatlar tashkil etadi. Jumladan, O‘zbekiston Respublikasi Prezidentining 2022-yil 28-yanvardagi PF-60-
son “2022–2026 yillarga mo‘ljallangan Yangi O‘zbekistonning taraqqiyot strategiyasi to‘g‘risida”gi Farmoni 
[1], 2023-yil 11-sentyabrdagi PF-158-son “O‘zbekiston – 2030” strategiyasi to‘g‘risida”gi Farmoni, 2023-yil 
14-sentyabrdagi PQ–306-son “Kichik biznesni rivojlantirishni moliyaviy va institutsional qo‘llab-quvvatlash 
chora-tadbirlari to‘g‘risida”gi Prezident qarori, 2021-yil 3-dekabrdagi PF-29-son “Mahallada tadbirkorlikni 
rivojlantirish, aholi bandligini ta’minlash va kambag‘allikni qisqartirish bo‘yicha davlat siyosatining ustuvor 
yo‘nalishlari to‘g‘risida” [2], shuningdek 2021-yil 24-apreldagi PQ-5087-son “Tadbirkorlikni qo‘llab-quvvatlash 
tizimini takomillashtirish, ishbilarmonlik muhitini yanada yaxshilash bo‘yicha qo‘shimcha chora-tadbirlar 
to‘g‘risida”gi qarorlari mazkur tadqiqotning me’yoriy tayanchi sifatida qabul qilindi.

Shuningdek, ushbu farmon va qarorlarda belgilangan iqtisodiyotda davlat ishtirokini qisqartirish, 
xususiy mulk huquqini himoya qilish va uning ustuvor mavqeini mustahkamlash, KBXT faoliyatini yanada 
rag‘batlantirishga qaratilgan institutsional hamda tarkibiy islohotlarni davom ettirish yo‘nalishlari bo‘yicha taklif 
va tavsiyalar ishlab chiqishda, shuningdek tegishli statistik ma’lumotlarni yig‘ish va qayta ishlash jarayonida 
zamonaviy statistik yondashuvlar va kuzatuvlar, qiyosiy va tizimli tahlil, analiz va sintez, induktsiya hamda 
deduktsiya usullaridan keng foydalaniladi.

Т А H L I L  VA  N A T I J A L A R
“Tadbirkorlik” va “tadbirkorlik qobiliyati” atamalarining kelib chiqish tarixiga murojaat qiladigan bo‘lsak, 

“tadbirkor” so‘zi fransuz tilidagi «entreprendre» fe’lidan olingan bo‘lib, o‘zbek tilida “o‘z zimmasiga olish” 
mazmunini anglatadi. Adabiyotlarda “tadbirkor” atamasi ilk bor 1253 yilda uchragan bo‘lib, 1500–1600 yillarda 
keng qo‘llanilgan [10].

Tadbirkor shaxslarning tadbirkorlik qobiliyatiga doir manbalarda turli qarashlar, yondashuvlar va tasniflar 
mavjud. Mazkur tasniflarni tahlil qilishni klassik iqtisodchilarning qarashlarini o‘rganishdan boshlash maqsadga 
muvofiq.

Klassik iqtisodchi olimlar fikrlarini tahlil qilgan holda, tadbirkorlik qobiliyatining asosiy fazilatlarini ajratib 
ko‘rsatish uchun 1-jadvalda “tadbirkor” shaxs hamda uning qobiliyatlariga berilgan ta’riflarni tizimlashtirish, 
ularni bir yo‘nalishda jamlab, mavjud fikrlarni qiyosiy tarzda ko‘rib chiqish mumkin (1-jadval).
1-jadval
“Tadbirkor” tushunchasining xronologik evolyutsiyasi [26]

Yil Мuallif Таfsilot
1734 Richard Каntilon Dastlabki tadqiqotchilardan biri sifatida tadbirkorni noaniqlik sharoitida qaror 

qabul qiladigan hamda o‘z ehtiyojlarini qondirishga intiladigan shaxs sifatida 
ta’riflagan. [11]

1776 Аdam Smit
 

 Deyarli ilk bor tadbirkorlikning egoistik jihatini aniq ko‘rsatib, tadbirkorni korxona 
egasi, xavf bilan bog‘liq tijorat g‘oyalarini hayotga tatbiq etuvchi shaxs sifatida 

talqin qilgan hamda uning asosiy vazifasi odatiy xo‘jalik faoliyati doirasida ishlab 
chiqarishni tashkil etish va boshqarishdan iborat ekanini qayd etgan.[12]

1803 Jan-Batist Sey Tadbirkor — maksimal ijtimoiy-iqtisodiy samaraga erishish maqsadida ishlab 
chiqarish omillarini birlashtiradigan hamda ularni uyg‘unlashtirib boshqaradigan 

shaxs.[13] 

1876 Frensis Uoker Kapital ajratib, uning evaziga foiz oladigan shaxslarni tashkilotchilik qobiliyati 
hisobiga foyda ko‘radiganlardan alohida farqlash lozim.[14]  

1913 V. Zombart Tadbirkorlik ruhiga ega bo‘lish, pulga chanqoqlik, sarguzashtga ishtiyoq, zukkolik, 
ehtiyotkorlik, tirishqoqlik hamda odamlarga ta’sir o‘tkaza bilish.[15]

1926 Yozef Alois Shumpeter Tadbirkor — yangi mahsulotlarni yaratish qobiliyatiga ega bo‘lgan hamda 
noaniqlik sharoitida o‘z faoliyatini amalga oshiradigan jismoniy shaxsdir.[16] 

1936 Djon Meynard Keyns Tadbirkorlikning asosiy fazilatlari qatoriga iste’mol bilan jamg‘armani o‘zaro 
bog‘lay olish, tavakkal qilish qobiliyati, faollik ruhi, istiqbolga ishonch va boshqa 

jihatlar kiradi.[14]
1961 Devid Makklelland

 
Tadbirkor — mo‘’tadil tavakkalchilik sharoitida faoliyat yuritadigan baquvvat 

shaxsdir.[17] 
1964 Piter Druker Tadbirkor — har qanday imkoniyatdan maksimal darajada foyda olishga 

intiladigan shaxsdir.[18]
2026 Muallif talqinida Tadbirkor — bozor imkoniyatlarini aniqlash va ularni resurslar kombinatsiyasi 

orqali qiymatga aylantirishga qodir, noaniqlik sharoitida tavakkalni boshqarib 
qaror qabul qiladigan, innovatsion va tashkiliy-boshqaruv funksiyalarini 

birlashtirgan iqtisodiy agentdir. 
Tadbirkorlik qobiliyati esa ushbu agentning qiymat yaratishga xizmat qiluvchi 
kompetensiyalari, motivatsiyasi va xulqiy sifatlarining o‘zaro bog‘langan tizimi 

sifatida izohlanadi.[37]

1-jadvalda tadbirkorlikka berilgan turli ta’riflardan ko‘rinib turibdiki, 230 yil mobaynida ushbu atamaning 
mazmun-mohiyati izchil ravishda boyitilib va kengaytirilib borgan.

O‘zbek iqtisodchi olimlaridan Ahmadjon O‘lmasov va Murod Sharifxo‘jaevlar ta’kidlashicha: “Tadbirkorlik 
faqat pul topish emas, balki yaratuvchanlik faoliyati orqali daromad olish omilidir” [19]. Mazkur olimlar 
tadbirkorlikning aynan sifat jihatiga alohida e’tibor qaratganlar.

Iqtisodchi olim M. Rasulov esa: “Tadbirkor — bu asosan mulkdor, o‘rta va yirik mulk egasidir. Mulkdorlar 
sinfi deganda, avvalo, tadbirkorlikni tushunamiz. Tadbirkor o‘z mulkidan kapital sifatida foydalanib, korxonalar 
tashkil etadi, tijorat bilan shug‘ullanadi, boylikka boylik qo‘shadi, mamlakatning iqtisodiy qudratini oshiradi. Agar 
tijorat ijara va qarz asosida olib borilsa ham, baribir, mahsulot, tovar uning mulkidir” [20], — deya ta’kidlab, 
tadbirkorlikning mulkchilikka tayanuvchi tabiatini alohida ko‘rsatib bergan.

Akademik S. G‘ulomov tadbirkorlikning innovatsion faoliyat bilan uzviy bog‘liqligini alohida ta’kidlab, 
quyidagicha izoh beradi: “Tadbirkor shunday insonki, u pul mablag‘lari, materiallar va ishchi kuchini jamlab, 
yangi mahsulot, yangi biznes hamda yangi ishlab chiqarish jarayonini tashkil etadi” [21].

Sh. Shodmonov “Tadbirkorlik faoliyati — shakli va sohasidan qat’i nazar, foyda olish hamda undan samarali 
foydalanish maqsadiga yo‘naltirilgan iqtisodiy faoliyatdir” [22], deb ta’riflaydi.

H. Abulqosimov esa tadbirkorlikni “Qonun yo‘li bilan man qilinmagan... iqtisodiy unumli faoliyat turi” [23] 
sifatida qayd etadi.

Iqtisodchi olimlar S. Salaev va T. Doschanovlar tadbirkorlik hamda tadbirkorlik faoliyatiga keng va tor 
ma’noda izoh berganlar: “Tadbirkorlik keng ma’noda shaxsiy manfaatga asoslangan, subyekt oldida turgan 
maqsadga erishishga qaratilgan, uning bevosita ishtirokida o‘zining shaxsiy omillariga tayangan holda amalga 
oshiriladigan, oila xo‘jaligini yuritishdan tortib, tovar ishlab chiqarish va sotish hamda xizmatlar ko‘rsatishgacha 
bo‘lgan yumushlar bilan bog‘liq aqliy faoliyatdir. Tor ma’noda esa tadbirkorlik faoliyati — faqat iqtisodiy sohaning 
turli darajalarida mahsulot ishlab chiqarish jarayonlarini, ya’ni sohibkorlikni ifodalaydi” [24].

O‘zbek iqtisodchi olimasi Nodira Murodova tadbirkorlikni “turli mulkchilik ko‘rinishlarida xo‘jalik yuritish 
usulidagi kategoriya” sifatida tahlil qilib, uning ikki yoqlama xususiyatini quyidagicha asoslaydi: bir tomondan, 
tadbirkor mulkchilikning turli shakllariga tayangan holda o‘z mulkidan kapital sifatida foydalanib, korxonalar 
tashkil etadi, tijorat bilan shug‘ullanadi hamda yangi usul va texnologiyalarni qo‘llash orqali boylikni ko‘paytiradi. 
Ikkinchi tomondan esa xo‘jalik yuritish usuli sifatida menejment tamoyillari va marketing usullaridan foydalanib, 
ishlab chiqarish omillari o‘rtasidagi o‘zaro bog‘liqlik va uyg‘unlikni ta’minlaydi [25].

O‘zbekiston Respublikasining **“Tadbirkorlik to‘g‘risida”**gi Qonuniga muvofiq: “Tadbirkorlik — 
fuqarolarning foyda yoki shaxsiy daromad olishga qaratilgan mustaqil va tashabbuskor faoliyati bo‘lib, 

u fuqaroning o‘z nomidan, o‘z tavakkalchiligi bilan hamda o‘zining yoki yuridik (huquqiy) shaxsning mulkiy 
javobgarligi asosida amalga oshiriladigan tashabbuskor faoliyatdir” [8].

Tadbirkorlik qobiliyatiga doir zamonaviy yondashuvlarni inobatga olgan holda, uning xususiyatlarini 
aniqlash maqsadida namoyon bo‘lish shakllarini umumlashtirib, ularni 2 ta guruhga ajratish mumkin:

I. Inson tadbirkorlik qobiliyati namoyon bo‘lishining an’anaviy shakllari: “yakka tartibdagi tadbirkor”, 
“kichik tadbirkor”, “menejer”, “oilaviy tadbirkor”.

II. Inson tadbirkorlik qobiliyati namoyon bo‘lishining zamonaviy shakllari: “o‘zini o‘zi band qilgan 
shaxslar”, “ichki tadbirkor”, “innovatsion tadbirkor”, “investor”, “biznes-konsultant”, “mahallada tadbirkorlikning 
tashkilotchisi” (2-jadval).

2-jadval
Inson tadbirkorlik qobiliyatining namoyon bo‘lish shakllariga tafsilot [26]

№ Tadbirkorlik 
qobiliyatining 

namoyon bo‘lish 
shakllari

Таfsilot

1 YaTT Mulk huquqi asosida o‘ziga tegishli bo‘lgan mol-mulk negizida, shuningdek mol-mulkka 
egalik qilish va (yoki) undan foydalanishga yo‘l qo‘yadigan boshqa ashyoviy huquq tufayli 

o‘ziga tegishli bo‘lgan mol-mulk asosida mustaqil tarzda faoliyat yuritadigan jismoniy 
shaxs [9] bo‘lib, hozirda besh nafargacha xodimni yollash huquqiga ham ega [3].

2 Кichik tadbirkor Cheklangan miqdorda yollanma ishchilar mehnatidan foydalanuvchi tadbirkorlik subyekti, 
korxona va mikrofirma egasi [27]. 

3 Меnejer 
(ingl. manager, - 
«boshqarish»)

Korxona va kompaniya egasi bo‘lmagan, maxsus tayyorgarlikdan o‘tgan, boshqaruvning 
qonun-qoidalarini chuqur biladigan malakali mutaxassis — yollanma boshqaruvchi [28].

4 Oilaviy tadbirkor Oila a’zolari tomonidan tavakkalchilik asosida va o‘z mulkiy javobgarligi ostida 
daromad (foyda) olish maqsadida amalga oshiriladigan tashabbuskorlik faoliyati bilan 

shug‘ullanuvchi [7].
5 Ichki tadbirkor Bu tadbirkorlik korxonasining yollanma xodimi bo‘lib, u biznes egasi kabi barcha 

muammolarni hal etish uchun tavakkal qiladi va imkon qadar bor sa’y-harakatini safarbar 
etadi [29].

  6 O‘zini o‘zi band 
qilgan shaxslar

Mehnat daromadi olishga yo‘naltirilgan, jismoniy va yuridik shaxslarga xizmat ko‘rsatish 
hamda ishlarni bajarishda shaxsiy mehnati bilan bevosita ishtirok etishga asoslangan 
faoliyatni mustaqil amalga oshiradigan, yakka tartibdagi tadbirkor sifatida ro‘yxatdan 

o‘tmagan, biroq mehnat staji hisobga olinishi va rag‘batlantiruvchi imtiyozlardan 
foydalanish huquqiga ega bo‘lgan holda davlat soliq xizmati organlarida ro‘yxatdan 

o‘tkazilgan jismoniy shaxslar [4].
7 Innovatsion 

tadbirkor
Yangi ishlanmalarni tashkil etish, shuningdek ishlab chiqarish sohasida ularni joriy etish va 
amalda qo‘llanishini ta’minlash bo‘yicha innovatsion faoliyatni amalga oshiruvchi jismoniy 

shaxslar [5].
8 Investor Foyda olish maqsadida investitsiya faoliyati obyektlariga o‘z mablag‘larini va (yoki) 

qarz mablag‘larini yoxud jalb qilingan boshqa investitsiya resurslarini yo‘naltirish orqali 
investitsiya kiritishni amalga oshiruvchi investitsiya faoliyati subyekti [6].

9 Biznes -konsultant Biznes samaradorligini, tadbirkorlik jarayonlarining unumdorligini hamda kompaniya 
foydasini oshirish maqsadida tadbirkorlar va menejmentga ekspert yordamini ko‘rsatuvchi 

shaxs [30].
10 Mahallada 

tadbirkorlik 
tashkilotchisi

Mahallada istiqomat qiluvchi aholining turli shakllarda tadbirkorlik faoliyati bilan 
shug‘ullanishi uchun munosib imkoniyatlar yaratish orqali ishsiz va kam ta’minlangan 

shaxslarning mehnat layoqati hamda tadbirkorlik qobiliyatini ro‘yobga chiqarishiga 
ko‘maklashadigan hokimning yordamchisi [2].

Insonning kasbiy muvaffaqiyati XIX asrda asosan o‘qish va yozish ko‘nikmalari bilan baholangan bo‘lsa, 
XX asrga kelib kasbiy yutuq ko‘proq ingliz tili bilimdonligi hamda kompyuterda ishbilarmonlik darajasiga bog‘liq 
bo‘lib qoldi. “Bugun, XXI asrda tadbirkor kabi fikrlash va harakat qilish qobiliyati ayniqsa muhim, chunki yollanma 
mehnat jamiyatidan tadbirkorlikka o‘tish muqarrar”, — deya qayd etadi Vena Tadbirkorlik va innovatsiyalar 
instituti rahbari, professor Nikolas Frank [31].

Biznes va tadbirkorlikni rivojlantirish jarayonida ko‘pincha tadbirkorning bilim hamda amaliy ko‘nikmalari 
yetarli darajada shakllanmagani to‘siq bo‘lib qoladi. Shuning uchun, tadbirkorlikda barqaror muvaffaqiyatga 

erishish uchun, bizningcha, tadbirkor qo‘shimcha qiymat yaratishga qodir bo‘lgan tadbirkorlik qobiliyatiga 
ega bo‘lishi lozim.

Tadbirkorlik qobiliyatining mavjudligi va uning sifat darajasi tadbirkorning bir qator shaxsiy fazilatlari, kasbiy 
ko‘nikmalari hamda tadbirkorlik mahoratiga bevosita bog‘liq bo‘ladi.

Tadbirkorlik ko‘nikmalarini aniqlash Hall–Tonna (Hall-Tonna Model) modeliga asoslanadi. Mazkur model 
to‘rtta quyidagi ko‘nikma turini ajratadi [32]:

Instrumental qobiliyatlar (Instrumental skills). Aqliy va jismoniy imkoniyatlarning o‘ziga xos 
uyg‘unlashuvi insonda o‘zini kompetent his qilishiga sharoit yaratadi. Ushbu ko‘nikmalar vazifani bajarishga 
yo‘naltirilgan bo‘lib, tadbirkor uchun o‘rnini bosib bo‘lmaydigan, zarur fazilatlar sifatida namoyon bo‘ladi.

Shaxslararo ko‘nikmalar (Interpersonal skills). Boshqalarga nisbatan xatti-harakatlar bilan bog‘liq 
bo‘lib, odamlar o‘rtasida aloqa va munosabatlarni yo‘lga qo‘yishda muhim, kalit rolni bajaradi.

Tasavvur qilish ko‘nikmalari (Imaginative skills). Tasavvur va his-tuyg‘ularning o‘ziga xos qorishmasi 
sifatida yangi g‘oyalarni ifodalash imkonini beradi. Bu ko‘nikmalar asosan til orqali namoyon bo‘ladi, sinergiya 
hosil qilib, boshqa ko‘nikmalarni kuchaytiradi hamda shaxsning o‘sishida tayanch omil bo‘lib xizmat qiladi.

Tizimli ko‘nikmalar (Systemic skills). Tasavvur qilish, sezgirlik va mahorat uyg‘unlashuvi tizimning turli 
qismlarini yaxlit holda bog‘langan tarzda ko‘ra olishni ifodalaydi. Bunday ko‘nikmalar voqelikni umumiy, yaxlit 
ko‘rish bilan birga, uni tarkibiy bo‘laklarga ajratish, so‘ng esa ularni qayta birlashtirib, qismlar kesishadigan va 
o‘zaro bog‘liqlik yuzaga keladigan nuqtalarni aniqlash imkonini beradi.

       Tadbirkorlik qobiliyatini tasniflashning psixologik yondashuviga ko‘ra, tadbirkorlik faoliyatiga moyillik 
hamda psixologik tayyorgarlikni belgilovchi shaxsiy fazilatlar uchta quyidagi guruhga ajratiladi [33]:

“Asab tizimi va tafakkurning xususiyatlarini tavsiflovchi fazilatlar” guruhi. Unga: o‘zgaruvchanlik, 
moslashuvchanlik, strategik fikrlash, stressga chidamlilik, yuklamalarga bardoshlilik, noaniq vaziyatlarda 
harakat qila olish, tavakkal qilishga tayyorlik kabi sifatlar kiritiladi.

“Motivatsion sohaning xususiyatlari” guruhi. Bu guruhga tadbirkorlik niyati (tadbirkorlik faoliyati bilan 
shug‘ullanish istagi), muvaffaqiyatga erishish motivatsiyasi, shuhratparastlik singari fazilatlar kiradi.

“Liderlik fenomeni” guruhi. Ushbu guruhga liderlik va tashkiliy qobiliyatlar, mas’uliyat, qaror qabul qilish 
qobiliyati, muloqotga kirishuvchanlik, aloqalarni o‘rnata bilish, muzokaralar olib borishga moyillik kabi fazilatlar 
kiritiladi.

Inson tadbirkorlik qobiliyatini bilim va tajribaga tayanuvchi fazilatlarga ajratgan holda tasniflash, fikrimizcha, 
mazkur qobiliyatni sifat jihatidan yanada aniqroq baholash imkonini beradi.

Yuqorida bayon etilgan tadbirkorlik fazilatlarini tasniflash bo‘yicha ilg‘or xorijiy va milliy tajribalar tahliliga 
tayangan holda, biz tadbirkorlik qobiliyatini baholash maqsadidan kelib chiqib, tadbirkor shaxsning sifat 
xususiyatlariga asoslangan quyidagi 3 turdagi “uch darajali” tasnifni taklif etamiz:

1.  qattiq tadbirkorlik ko‘nikmalari (hard skills)
2.  yumshoq tadbirkorlik ko‘nikmalari (soft skills)
3.  raqamli tadbirkorlik ko‘nikmalari (digital skills).
Bunda tadbirkorlikni rivojlantirish darajasi tadbirkorlik ko‘nikmalarining qanchalik rivojlanganligi bilan uzviy 

bog‘liqdir. Kembrij lug‘atida “ko‘nikma” tushunchasi — “biror faoliyat yoki ishni yaxshi bajarish qobiliyati, ayniqsa 
siz uni mashq qilganingiz uchun” [34], deb izohlanadi. Adabiyotlarda esa mutaxassisni tavsiflovchi ko‘nikmalar 
odatda quyidagi toifalarga ajratiladi [35]:

1. Qattiq ko‘nikmalar (Hard skills) — professional malaka bilan bevosita bog‘liq bo‘lgan hamda o‘qish, 
trening va seminarlar natijasida shakllanadigan texnik ko‘nikmalardir.

2. Yumshoq ko‘nikmalar (Soft skills) — shaxsiy, shaxslararo hamda moslashuvchan (adaptiv) ko‘nikmalar 
majmuasidir.

3. Raqamli ko‘nikmalar (Digital skills) — axborot-kommunikatsion texnologiyalar (AKT) sohasida yuzaga 
keladigan turli muammolarni hal etish qobiliyatini anglatadi [36].

Tadbirkorlikda muvaffaqiyatga erishish uchun tadbirkor shaxs qattiq, yumshoq va raqamli ko‘nikmalarni 
uyg‘un tarzda namoyon etishi maqsadga muvofiq. Xususan, qattiq tadbirkorlik ko‘nikmalari (hard skills for 
entrepreneurship) — professional malaka bilan chambarchas bog‘liq bo‘lgan, o‘qish, trening va seminarlar 
orqali egallanadigan texnik ko‘nikmalar; yumshoq tadbirkorlik ko‘nikmalari (soft skills for entrepreneurship) 
— shaxsiy va shaxslararo munosabatlar hamda moslashuvchanlikka oid ko‘nikmalar; raqamli tadbirkorlik 
ko‘nikmalari (digital skills for entrepreneurship) esa — AKT doirasida turli masalalarni yechish imkonini beruvchi 
qobiliyat sifatida izohlanadi.

Yuqorida olib borilgan tadqiqotlarimizdan kelib chiqib aytish mumkinki, tadbirkorlik va tadbirkorlik 
qobiliyatini rivojlantirishga yangicha yondashuvlar hamda baholashning zamonaviy usullarini qo‘llash KBXT 
subyektlarining yanada taraqqiy etishiga xizmat qiladi. Shuningdek, ish bilan bandlikni oshirish va norasmiy 
bandlikni qisqartirishga qaratilgan qaror va farmonlar, berilayotgan imtiyozlar hamda keng imkoniyatlar 
mamlakatimizda kichik biznes va tadbirkorlikning yanada rivoj topishi uchun mustahkam zamin yaratadi.

X U L O S A  V A  T A K L I F L A R
Tadbirkorlik va tadbirkorlik qobiliyatining rivojlanishi hamda unga yangicha yondashuvlar bo‘yicha olib 

borilgan izlanishlar natijasida quyidagi xulosalarga kelindi:
“Yangi O‘zbekiston” taraqqiyot strategiyasida (2022–2026 yillar) uchinchi ustuvor yo‘nalish sifatida 

milliy iqtisodiyotni jadal rivojlantirish va yuqori o‘sish sur’atlarini ta’minlashda tadbirkorlikni tezlashtirib 
rivojlantirish vazifasi belgilangan. Mazkur muhim vazifani samarali amalga oshirish uchun KBXT subyektlarini 
faqat son jihatidan ko‘paytirish bilan cheklanmasdan, ularni sifat jihatidan ham yuksaltirishga alohida e’tibor 
qaratish zarur. Bu esa, eng avvalo, tadbirkorlik faoliyatining sifat o‘lchovi bo‘lib xizmat qiladigan “tadbirkorlik 
qobiliyati” tushunchasini chuqur tadqiq etishni taqozo etadi.

Tadbirkorlik sohasida barqaror muvaffaqiyatga erishish uchun tadbirkor shaxs qattiq, yumshoq va 
raqamli tadbirkorlik ko‘nikmalarini o‘zaro uyg‘un tarzda namoyon etishi maqsadga muvofiq, deb hisoblaymiz. 
Xususan, qattiq tadbirkorlik ko‘nikmalari (Hard skills for entrepreneurship) — professional malakaga 
bevosita bog‘liq bo‘lib, o‘qish, trening va seminarlar orqali shakllanadigan ko‘nikmalarni; yumshoq tadbirkorlik 
ko‘nikmalari (Soft skills for entrepreneurship) — shaxsiy, shaxslararo hamda moslashuvchan ko‘nikmalarni; 
shuningdek raqamli tadbirkorlik ko‘nikmalari (Digital skills for entrepreneurship) — axborot-kommunikatsion 
texnologiyalar yordamida turli biznes muammolarini hal etish qobiliyatini qamrab oladi.

          Fikrimizcha, tadbirkorlik sohasida faoliyat yuritayotgan subyektlarda ushbu qattiq, yumshoq va raqamli 
tadbirkorlik ko‘nikmalarini izchil rivojlantirish, shuningdek tadbirkorlik faoliyatida yashil iqtisodiyot tamoyillariga 
alohida e’tibor qaratgan holda ish yuritish mamlakatimizda tadbirkorlikning yanada taraqqiy etishiga, aholi 
bandligi darajasining oshishiga, bozorlarimizda substitut tovar va xizmatlar turlarining ko‘payishiga, import 
o‘rnini bosuvchi hamda eksportbop tovar va xizmatlar hajmining kengayishiga mustahkam zamin yaratadi.

